
SOG‘LIQNI SAQLASH TASHKILOTARIDA 
XARAJATLAR SAMARADORLIGINI TA’MINLASH 
MASALALARI
Raximova Maftuna Axmadjon qizi
Farg‘ona davlat universiteti tayanch doktoranti
Email: maftunarahimova5886@gmail.com

Annotatsiya: Mazkur maqolada sog‘liqni saqlash tashkilotlarida xarajatlar samaradorligini ta’minlash masalalari 
tahlil qilingan. Unda tibbiy xizmatlar ko‘rsatish jarayonida resurslardan oqilona foydalanish, moliyaviy boshqaruvni 
takomillashtirish va iqtisodiy samaradorlikni oshirishning nazariy va amaliy jihatlari yoritilgan. Sog‘liqni saqlash 
tizimida xarajatlar tuzilmasi, ularning boshqaruv mexanizmlari hamda budjet mablag‘lari va nodavlat manbalardan 
foydalanish samaradorligini oshirish imkoniyatlari ko‘rib chiqilgan. Shuningdek, maqolada xalqaro tajriba va innovatsion 
yondashuvlardan kelib chiqib, O‘zbekiston sog‘liqni saqlash tizimida xarajatlarni optimallashtirish va moliyaviy barqarorlikni 
ta’minlashga oid takliflar ilgari surilgan.

Kalit soʻzlar: Sog‘liqni saqlash tizimi, xarajatlar samaradorligi, moliyaviy boshqaruv, resurslardan foydalanish, innovatsion 
yondashuvlar.

Abstract: This article examines the issues of ensuring cost-effectiveness in healthcare organizations. It analyzes the 
theoretical and practical aspects of rational resource utilization in the provision of medical services, improvement of 
financial management, and enhancement of economic efficiency. The study explores the structure of expenditures in the 
healthcare system, mechanisms of their management, and opportunities for increasing the efficiency of budgetary and 
non-budgetary funds utilization.

Key words: Healthcare system, cost-effectiveness, financial management, resource utilization, innovative approaches.

Аннотация: В данной статье рассмотрены вопросы обеспечения эффективности расходов в организациях 
здравоохранения. Анализируются теоретические и практические аспекты рационального использования ресурсов 
в процессе оказания медицинских услуг, совершенствование финансового управления и повышение экономической 
эффективности. Изучена структура расходов в системе здравоохранения, механизмы их управления, а также 
возможности повышения эффективности использования бюджетных средств и внебюджетных источников. 

Ключевые слова: Система здравоохранения, эффективность расходов, финансовое управление, использование 
ресурсов, инновационные подходы.

K I R I S H
Bugungi kunda sog‘liqni saqlash tizimi har qanday mamlakat ijtimoiy-iqtisodiy taraqqiyotining muhim tarkibiy 

qismi hisoblanadi. Aholining sog‘lom turmush tarzini shakllantirish, mehnat unumdorligini oshirish va inson 
kapitalini rivojlantirishda ushbu sohaning o‘rni beqiyosdir. Shu bois sog‘liqni saqlash tashkilotlari faoliyatida 
moliyaviy resurslardan oqilona foydalanish, xarajatlarni samarali boshqarish hamda iqtisodiy natijadorlikni 
ta’minlash dolzarb masalalardan biri sanaladi.

O‘zbekiston Respublikasi Prezidentining sog‘liqni saqlash sohasini modernizatsiya qilish va moliyaviy 
barqarorligini mustahkamlashga qaratilgan qator qaror va farmonlari bu borada tub islohotlar uchun asos 
bo‘lib xizmat qilmoqda. Biroq amaliyot shuni ko‘rsatmoqdaki, ayrim tibbiyot muassasalarida xarajatlar tuzilmasi 
va ularni boshqarish mexanizmlarini takomillashtirish zarurati saqlanib qolmoqda. Mablag‘lardan samarasiz 
foydalanish, resurslarning yetarli darajada hisobga olinmasligi va moliyaviy intizomning sustligi sog‘liqni saqlash 
tizimining barqaror rivojlanishiga to‘sqinlik qilmoqda.

Xalqaro tajriba shuni ko‘rsatadiki, sog‘liqni saqlashda xarajatlarni samarali boshqarishning muhim sharti 
bu – resurslarni oqilona taqsimlash, innovatsion texnologiyalardan keng foydalanish va moliyaviy boshqaruv 
tizimining shaffofligini ta’minlashdir. O‘zbekiston sharoitida ushbu yondashuvlarni milliy realliklarga moslashtirish, 
moliyaviy barqarorlikni ta’minlash va xizmatlar sifatini yaxshilash sog‘liqni saqlash tizimini rivojlantirishning 
asosiy yo‘nalishlaridan biri hisoblanadi.

M A V Z U G A  O I D  A D A B I Y O T L A R  S H A R H I
Sog‘liqni saqlash sohasida xarajatlarni boshqarish samaradorligini oshirish masalasi bugungi kunda 

nafaqat milliy, balki global miqyosda dolzarb hisoblanadi. Xorijiy davlatlarda olib borilgan ilmiy tadqiqotlar 
ko‘rsatadiki, sog‘liqni saqlash tizimini moliyaviy jihatdan barqaror yuritish, resurslardan oqilona foydalanish va 
xarajatlarni optimallashtirish davlat iqtisodiy siyosatining muhim ustuvor yo‘nalishlaridan biridir. Jumladan, S. 
Tomson, R. Osborn, R. Busse kabi olimlarning tadqiqotlarida sog‘liqni saqlash tizimini isloh qilishda moliyaviy 
oqimlarni shaffof boshqarish, davlat-xususiy sheriklik asosida moliyalashtirish mexanizmlarini joriy etish va 
samaradorlik ko‘rsatkichlarini oshirish masalalari alohida tahlil qilingan. Shuningdek, Y.A. Shumpeterning 
innovatsion yondashuv haqidagi nazariyalari sog‘liqni saqlash sohasida investitsiyalarni samarali jalb qilishga 
oid konseptual asoslarni belgilab bergan. B.A. Lundvall esa sog‘liqni saqlashni innovatsion tizim sifatida ko‘rib, 
ilm-fan, ta’lim va amaliyot integratsiyasini xarajatlarni kamaytirishning samarali yo‘llaridan biri sifatida ta’kidlaydi. 
Ushbu ilmiy ishlarda sog‘liqni saqlashda xarajatlarni yuzaga kelish omillari, ularni boshqarish sharoitlari hamda 
zamonaviy iqtisodiy mexanizmlarni tatbiq etish bo‘yicha nazariy va uslubiy jihatlar chuqur o‘rganilgan.

Mamlakatimizda ham so‘nggi yillarda sog‘liqni saqlash sohasini modernizatsiya qilish, moliyaviy boshqaruvni 
takomillashtirish va samarali resurs taqsimotini ta’minlash borasida qator ilmiy izlanishlar olib borilmoqda. 
Xususan, S.S. G‘ulomovning asarlarida sog‘liqni saqlash tizimida axborot-kommunikatsiya texnologiyalarini 
joriy etish orqali xarajatlarni kamaytirish masalalari yoritilgan. N.X. Jumayev tomonidan sog‘liqni saqlashda 
moliyaviy resurslardan oqilona foydalanishning iqtisodiy mexanizmlari tahlil etilgan bo‘lsa, D.A. Raxmonov 
ilmiy ishlarida davlat budjeti va sug‘urta tizimlari orqali sog‘liqni saqlashni moliyalashtirishning samaradorlik 
ko‘rsatkichlari o‘rganilgan. M.M. Tashxodjayev sog‘liqni saqlash sohasida islohotlarni amalga oshirishda 
institutsional muammolar va ularni hal etish yo‘llarini ko‘rsatib bergan. B.K. G‘oyibnazarov esa sog‘liqni saqlash 
tizimida resurslarni strategik boshqarishning ilmiy asoslarini ishlab chiqqan.

Umuman olganda, xorijiy va milliy tadqiqotlarni qiyosiy tahlil qilish shuni ko‘rsatadiki, sog‘liqni saqlash 
sohasida xarajatlarni boshqarish samaradorligini oshirish ko‘p omilli jarayon bo‘lib, u moliyaviy, tashkiliy, 
institutsional va texnologik yondashuvlarni uyg‘unlashtirishni talab etadi. Shu bois, mazkur yo‘nalishda ilmiy 
izlanishlar nafaqat nazariy asoslarni kengaytiradi, balki sog‘liqni saqlash tizimini yanada samarali va barqaror 
rivojlantirish uchun amaliy tavsiyalar ishlab chiqishda muhim ahamiyat kasb etadi.

T A D Q I Q O T  M E T O D O L O G I YA S I
Sog‘liqni saqlash sohasini xarajatlar samaradorligini boshqarish murakkab jarayon bo‘lib, bu iqtisodiy 

salohiyatning barcha tarkibiy qismlarini, tashqi muhitini va ulardan foydalanish samaradorligini o‘z ichiga oladi. 
Bunday boshqaruvni samarali amalga oshirish uchun induksiya va deduksiya usuliga asoslangan kompleks 
yondashuvni qo‘llash zarur. Bu yondashuv muammoni qamrab olish va yechim topishda tizimli yondashuv 
imkoniyatini yaratadi.

Ushbu jihatlarni hisobga olgan holda, tadqiqot jarayonida tizimli tahlil, induksiya va deduksiya, taqqoslash 
hamda omilli tahlil usullaridan foydalanildi.

T A H L I L  V A  N A T I J A L A R
O‘zbekiston sog‘liqni saqlash tizimi so‘nggi yillarda sezilarli moliyaviy o‘zgarishlarga guvoh bo‘lmoqda. 

Jahon sog‘liqni saqlash tashkiloti ma’lumotlariga ko‘ra, 2023-yil mamlakatning umumiy sog‘liqni saqlash 
xarajatlari yalpi ichki mahsulot YaIMning 7,7 foizini tashkil etadi. Bu ko‘rsatkich Markaziy Osiyo davlatlari orasida 
nisbatan yuqori bo‘lsa-da, mablag‘larning samarali taqsimlanishi va ularning maqsadli ishlatilishi masalalari 
hanuz dolzarbligini saqlab qolmoqda.

Aholi jon boshiga to‘g‘ri keladigan sog‘liqni saqlash xarajatlari 2023-yilda taxminan 157 AQSH dollarini 
tashkil etgan. Biroq xalqaro xarid qobiliyati pariteti bo‘yicha ushbu ko‘rsatkich 673 AQSH dollarini tashkil 
etgani sog‘liqni saqlash xarajatlarining real iqtisodiy qiymati yuqoriroq ekanligini ko‘rsatadi. Bu, o‘z navbatida, 
mamlakatda sog‘liqni saqlash sohasiga ajratilayotgan mablag‘lar hajmi ortib borayotganini anglatadi.

Biroq tizimdagi muammoli jihatlardan biri — mablag‘larning katta qismi xususiy manbalardan, ya’ni 
to‘g‘ridan-to‘g‘ri aholining cho‘ntagidan qoplanayotganidir. Jahon banki hisobotiga ko‘ra, 2023-yilda xususiy 
xarajatlar sog‘liqni saqlash xarajatlarining 58 foizidan ortig‘ini tashkil etgan. Bu ko‘rsatkich yuqori bo‘lgani 
sababli aholining past daromadli qatlamlari sifatli tibbiy xizmatlardan foydalanishda moliyaviy qiyinchiliklarga 
duch kelmoqda.

Sog‘liqni saqlash tashkilotlarida xarajatlar samaradorligini ta’minlash nazariy jihatdan iqtisodiy resurslardan 
oqilona foydalanish, moliyaviy boshqaruvni takomillashtirish va xizmatlar sifatini oshirish tamoyillariga 
asoslanadi. Mazkur jarayonning mohiyati shundaki, sog‘liqni saqlash tizimida mavjud moliyaviy, moddiy va 

inson resurslari cheklangan sharoitda eng yuqori natijaga erishish uchun maqsadli taqsimlanishi va samarali 
boshqarilishi lozim (1-jadval).

Nazariy yondashuvlarning birinchi yo‘nalishi - bu resurslardan oqilona foydalanish konsepsiyasidir. Unga 
ko‘ra, tibbiyot muassasalari o‘z faoliyatida mavjud mablag‘larni sarflashda samaradorlik mezonlariga tayanishi, 
ya’ni kamroq xarajat evaziga ko‘proq ijtimoiy natija olishga intilishi zarur. Bu yondashuv xizmatlar hajmi va sifati 
o‘rtasida muvozanatni ta’minlashga xizmat qiladi.

Ikkinchi yo‘nalish - moliyaviy boshqaruvni takomillashtirish nazariyasi. Bu nazariy asosda sog‘liqni saqlash 
muassasalarida budjetlashtirish tizimini rivojlantirish, moliyaviy intizomni kuchaytirish, ichki va tashqi audit 
mexanizmlarini joriy etish orqali mablag‘larning shaffofligini ta’minlash muhim o‘rin tutadi. Natijada moliyaviy 
oqimlarning samarali boshqarilishi va hisobdorlikning oshishi ta’minlanadi.

1-jadval. Sog‘liqni saqlash tashkilotlarida xarajatlar samaradorligini ta’minlashning nazariy yondashuvlari1

№ Yo‘nalish Nazariy mazmuni Kutilayotgan natija

1 Resurslardan oqilona 
foydalanish

Moliyaviy, moddiy va inson resurslaridan samarali 
foydalanish nazariyasi asosida xarajatlarni 
minimallashtirish

Xarajatlarni qisqartirish va 
xizmatlar hajmini oshirish

2 Moliyaviy boshqaruvni 
takomillashtirish

Budjetlashtirish, nazorat va audit tizimini 
rivojlantirish orqali moliyaviy intizomni 
mustahkamlash

Shaffoflik va hisobdorlikning 
kuchayishi

3 Xarajatlarni 
optimallashtirish

Operatsion faoliyat xarajatlarini kamaytirish, dori-
darmon va jihozlar xaridida samaradorlikni oshirish

Mablag‘larni tejalishi va 
resurslarning maqsadli ishlatilishi

4 Innovatsion yondashuvlar Raqamli texnologiyalar, elektron sog‘liqni saqlash 
tizimlari va telemeditsina joriy etish

Xizmatlar sifatining oshishi va 
samaradorlikning kuchayishi

5 Xalqaro tajribani 
moslashtirish

Chet el amaliyotidan olingan ilg‘or tajribalarni milliy 
sharoitga tatbiq etish

Moliyaviy barqarorlik va sog‘liqni 
saqlash tizimi rivoji

6 Profilaktika va birlamchi 
xizmatlarga e’tibor

Kasalliklarning oldini olish nazariyasiga tayanib 
xarajatlarni qayta taqsimlash

Uzoq muddatda tibbiy xizmat 
xarajatlarining kamayishi

Uchinchi yo‘nalish sifatida xarajatlarni optimallashtirish nazariyasini keltirish mumkin. U sog‘liqni 
saqlash tizimidagi operatsion xarajatlarni kamaytirish, dori-darmon va tibbiy jihozlarni xarid qilish jarayonida 
samaradorlikka erishish, ortiqcha xarajatlarni qisqartirish orqali moliyaviy barqarorlikni mustahkamlashni 
nazarda tutadi.

To‘rtinchi muhim yo‘nalish - innovatsion yondashuvlar nazariyasi. Bu yondashuv sog‘liqni saqlash tizimida 
raqamli texnologiyalarni joriy etish, elektron tibbiy xizmatlar, telemeditsina va onlayn konsultatsiyalarni 
rivojlantirish orqali xizmat ko‘rsatish samaradorligini oshirishga qaratilgan. Innovatsion yondashuvlar xarajatlarni 
kamaytirish bilan birga xizmatlar sifatini ham yaxshilash imkonini beradi.

Bundan tashqari, xalqaro tajribani moslashtirish nazariyasi ham alohida ahamiyatga ega. Jahonning 
rivojlangan davlatlarida sinovdan o‘tgan moliyaviy boshqaruv mexanizmlarini o‘zlashtirish va ularni milliy 
sharoitlarga moslashtirish orqali sog‘liqni saqlash tizimida samaradorlikni oshirish mumkin.

Shuningdek, nazariy yondashuvlarning muhim jihatlaridan biri - profilaktika va birlamchi tibbiy xizmatlarga 
ustuvorlik berishdir. Bu tamoyil kasalliklarning oldini olish orqali kelajakdagi davolash xarajatlarini kamaytirish 
va sog‘liqni saqlash tizimida uzoq muddatli samaradorlikka erishishni ko‘zda tutadi.

Xarajatlar tarkibida dori vositalari alohida o‘rin tutadi. 2023-yil ma’lumotlariga ko‘ra, umumiy sog‘liqni 
saqlash xarajatlarining qariyb 36 foizi dorilar va tibbiy buyumlar sotib olishga yo‘naltirilgan. Bu esa resurslarning 
katta qismi dori vositalariga sarflanayotganini ko‘rsatadi va dori narxlarini tartibga solish, ularni subsidiya qilish 
yoki davlat xaridlarini samarali tashkil etish zarurligini anglatadi.

Xalqaro tajribaga murojaat qilsak, samarali sog‘liqni saqlash tizimiga ega davlatlarda mablag‘larning 
katta qismi profilaktika, birlamchi tibbiy xizmatlar va innovatsion texnologiyalarni joriy etishga yo‘naltiriladi. 
O‘zbekistonda ham oxirgi yillarda sog‘liqni saqlash tizimini modernizatsiya qilish, elektron tibbiy xizmatlarni 
keng joriy etish, davlat-xususiy sheriklik mexanizmlarini rivojlantirish bo‘yicha qator chora-tadbirlar amalga 
oshirilmoqda.

Shu jihatdan, O‘zbekiston sog‘liqni saqlash tizimida xarajatlar samaradorligini ta’minlashning asosiy 
yo‘nalishlari quyidagilardan iborat bo‘lib qolmoqda: mablag‘lardan shaffof foydalanish, resurslarni oqilona 
taqsimlash, xususiy xarajatlar ulushini kamaytirish, dorilar bozorini tartibga solish hamda innovatsion moliyaviy 
boshqaruv mexanizmlarini keng qo‘llash zarur hisoblanadi.

1	  Muallif tomonidan ishlab chiqilgan.

X U L O S A  V A  T A K L I F L A R
Yuqorida olib borilgan tahlillar shuni ko‘rsatadiki, sog‘liqni saqlash tashkilotlarida xarajatlar samaradorligini 

ta’minlash nafaqat moliyaviy barqarorlik, balki xizmatlar sifati va aholining sog‘lom turmush tarzini qo‘llab-
quvvatlashda ham muhim ahamiyat kasb etadi. Mablag‘lardan oqilona foydalanish, ularni manzilli va shaffof 
taqsimlash, resurslarni boshqarish mexanizmlarini takomillashtirish sog‘liqni saqlash tizimining samarali faoliyat 
yuritishini ta’minlaydi.

Shuningdek, xalqaro tajribani o‘rganish va uni milliy sharoitga moslashtirish orqali tibbiyot muassasalarida 
innovatsion yondashuvlarni joriy etish, axborot texnologiyalaridan samarali foydalanish hamda moliyaviy 
boshqaruvning zamonaviy usullarini keng tatbiq etish zarur. Bu esa xarajatlarni optimallashtirish, xizmat 
ko‘rsatish jarayonida sifat va samaradorlikni oshirish imkonini beradi.

Umuman olganda, sog‘liqni saqlash tashkilotlarida xarajatlar samaradorligini ta’minlash bo‘yicha kompleks 
yondashuvni qo‘llash mamlakatimizda sog‘liqni saqlash tizimini modernizatsiya qilish, aholining tibbiy 
xizmatlardan qoniqish darajasini oshirish va barqaror ijtimoiy-iqtisodiy rivojlanishni ta’minlashga xizmat qiladi.

